
Հիմք ընդունելով «Հանրային Ծառայության մասին» Հայաստանի Հանրապետության օրենքի 43-րդ հոդվածը և «Անհատական տվյալների մասին» Հայաստանի Հանրապետության օրենքի 7– րդ հոդվածի 3-րդ մասը
 Հայաստանի Հանրապետության կառավարությունը որոշում է.

1. Հաստատել Բարձրաստիճան պաշտոնատար անձանց էթիկայի հանձնաժողովին պետական կառավարման առանձին մարմինների կողմից Հայաստանի Հանրապետության օրենսդրությամբ սահմանված կարգով մշակված անհատական տվյալների տեղեկատվական բազաներից տվյալների տրամադրման կարգը՝ համաձայն  հավելվածի:
2. Հայաստանի Հանրապետության արդարադատության նախարարին, Հայաստանի Հանրապետության կառավարությանն առընթեր Հայաստանի Հանրապետության ոստիկանության պետին, Հայաստանի Հանրապետության կառավարությանն առընթեր անշարժ գույքի կադաստրի պետական կոմիտեի նախագահին սույն որոշումն ուժի մեջ մտնելուց հետո մեկամսյա ժամկետում ընդունել սույն որոշմամբ հաստատված կարգի 2-ից-4-րդ կետերում նշված տվյալների տրամադրման ձևաչափը և տեխնիկական պարամետրերը՝ դրանք նախապես համաձայնեցնելով Բարձրաստիճան պաշտոնատար անձանց էթիկայի հանձնաժողովի հետ:

3. Սույն որոշումն ուժի մեջ է մտնում պաշտոնական հրապարակմանը հաջորդող օրվանից:
 Հավելված 
ՀՀ կառավարության 2015 թվականի
------------------- - Ն որոշման
Կ Ա Ր Գ
ԲԱՐՁՐԱՍՏԻՃԱՆ ՊԱՇՏՈՆԱՏԱՐ ԱՆՁԱՆՑ ԷԹԻԿԱՅԻ ՀԱՆՁՆԱԺՈՂՈՎԻՆ ՊԵՏԱԿԱՆ ԿԱՌԱՎԱՐՄԱՆ ԱՌԱՆՁԻՆ ՄԱՐՄԻՆՆԵՐԻ ԿՈՂՄԻՑ ՀՀ ՕՐԵՆՍԴՐՈՒԹՅԱՄԲ  ՍԱՀՄԱՆՎԱԾ ԿԱՐԳՈՎ  ՄՇԱԿՎԱԾ  ԱՆՀԱՏԱԿԱՆ ՏՎՅԱԼՆԵՐԻ  ՏԵՂԵԿԱՏՎԱԿԱՆ ԲԱԶԱՆԵՐԻՑ ՏՎՅԱԼՆԵՐԻ ՏՐԱՄԱԴՐՄԱՆ
I. ԸՆԴՀԱՆՈՒՐ ԴՐՈՒՅԹՆԵՐ
1. Սույն կարգով կարգավորվում են պետական կառավարման առանձին մարմինների կողմից Հայաստանի Հանրապետության օրենսդրությամբ սահմանված կարգով մշակված անհատական տվյալների տեղեկատվական բազաներից Բարձրաստիճան պաշտոնատար անձանց էթիկայի հանձնաժողովին (այսուհետ` Հանձնաժողով) տվյալների տրամադրման հետ կապված հարաբերությունները:

2. Հայաստանի Հանրապետության արդարադատության նախարարությունն իր կողմից վարվող Հայաստանի Հանրապետության իրավաբանական անձանց պետական ռեգիստրի իրավաբանական անձանց պետական միասնական էլեկտրոնային գրանցամատյանի և քաղաքացիական կացության ակտերի գրանցման էլեկտրոնային գրանցամատյանից Հանձնաժողովին տրամադրում է տվյալներ`

ա) Իրավաբանական անձանց գրանցման, դրանց մասնակիցների, կազմակերպությունում զբաղեցրած պաշտոնների, կարգավիճակի, ունեցած բաժնեմասերի ու մասնաբաժինների վերաբերյալ. 

բ) Ամուսնու, զավակների, ծնողների, քույրերի, եղբայրների և բարձրաստիճան պաշտոնատար անձի ու նրա ամուսնու հետ մինչև 2-րդ աստիճանի արյունակցական կապի մեջ գտնվող անձանց վերաբերյալ:
3. Հայաստանի Հանրապետության կառավարությանն առընթեր Հայաստանի Հանրապետության ոստիկանությունն իր կողմից վարվող բնակչության պետական ռեգիստրից և ճանապարհային ոստիկանության տրանսպորտային միջոցների հաշվառման համակարգից Հանձնաժողովին տրամադրում է տվյալներ`

ա) քաղաքացիների անձնագրային տվյալների, նրանց հաշվառման հասցեների, հանրային ծառայությունների համարանիշների վերաբերյալ.

բ) տրանսպորտային միջոցների տեսակի, սերիայի ու մակնիշի, գրանցման, սեփականատերերի, տրանսպորտային միջոցների օտարման  կնքված գործարքների վերաբերյալ:
4. Հայաստանի Հանրապետության կառավարությանն առընթեր անշարժ գույքի կադաստրի պետական կոմիտեն իր կողմից վարվող անշարժ գույքի գրանցամատյանից Հանձնաժողովին տրամադրում է տվյալներ՝

ա)   անշարժ գույքի տեսակի, հասցեների, սեփականատերերի վերաբերյալ. 
բ) անշարժ գույքի օտարման, վարձակալության, ենթավարձակալության, անհատույց օգտագործման կնքված գործարքների վերաբերյալ: 

II. ՀԱՆՁՆԱԺՈՂՈՎԻՆ ԱՆՀԱՏԱԿԱՆ ՏՎՅԱԼՆԵՐԻ ՏՐԱՄԱԴՐՄԱՆ ՊԱՅՄԱՆՆԵՐԸ

5. Սույն կարգում նշված տեղեկատվական բազաների անհատական տվյալները Հանձնաժողովին տրամադրվում են համապատասխան տեղեկատվական համակարգերին (էլեկտրոնային շտեմարաններին) Հանձնաժողովի առցանց միանալու և էլեկտրոնային եղանակով համապատասխան տվյալները ներբեռնելու կամ օգտագործելու միջոցով: Տեղեկատվական համակարգերի այն տվյալները, որոնք հասանելի չեն առցանց, Հանձնաժողովին է տրամադրվում էլեկտրոնային փոստով կամ թղթային տարբերակով՝ Հանձնաժողովի հարցումն ստանալուց հետո՝ ոչ ուշ, քան 10 օրվա ընթացքում: 

6. Տեղեկատվական համակարգերի անհատական տվյալները Հանձնաժողովին տրամադրվում են անվճար:

7. Հանձնաժողովը պաշտպանում է անհատական տվյալները պատահական կորստից և անհատական տվյալների չթույլատրված օգտագործումից: 

1.
Անհրաժեշտությունը
«Բարձրաստիճան պաշտոնատար անձանց էթիկայի հանձնաժողովին  պետական կառավարման առանձին մարմինների կողմից ՀՀ օրենսդրությամբ  սահմանված կարգով  մշակված  անհատական տվյալների  տեղեկատվական բազաներից տվյալների տրամադրման կարգը հաստատելու մասին» ՀՀ կառա​վարության որոշման նախագծի ընդունման անհրաժեշտությունը պայմանավորված է «Հանրային ծառայության մասին» ՀՀ օրենքով Բարձրաստիճան պաշտոնատար անձանց էթիկայի հանձնաժողովին վերապահված բարձրաստիճան պաշտոնատար անձանց գույքի, եկամուտների ու փոխկապակցված անձանց հայտարարագրերի  վերլուծության, էթիկայի կանոնների խախտումների, շահերի բախման դեպքերի արձանագրման ու բացահայտման, վարույթների հարուցման գործառույթների իրականացմամբ: 
2014թ.-ից Բարձրաստիճան պաշտոնատար անձանց էթիկայի հանձնաժողով թղթային տարբերակով ներկայացվող  գույքի, եկամուտների ու փոխկապակցված անձանց հայտարարագրերը  ներկայացվում են  էլեկտրոնային եղանակով: Նախագծի ընդունումը պայմանավորված է նաև բարձրաստիճան պաշտոնատար անձանց և նրանց փոխկապակցված անձանց վերաբերյալ բնակչության պետական ռեգիստրի էլեկտրոնային տվյալների բազայից ճշգրիտ տվյալներ ստանալու և դրանց ավտոմատ ներբեռնման միջոցով էլեկտրոնային համակարգում գրանցելու անհրաժեշտությամբ՝ առանց որի հնարավոր չէ ապահովել ռեեստրի ճշգրտությունը, ինչպես նաև «Հանրային ծառայության մասին» ՀՀ օրենքով սահմանված երկշաբաթյա ժամկետում բարձրաստիճան պաշտոնատար անձանց հայտարարագրերի ներկայացման պահանջի ապահովումն ու հայտարարագրերի վերլուծությունը՝ համապատասխան տվյալների բազաների տեղեկությունների հիման վրա:

ՀՀ կառավարության կողմից պետական մարմինների միջև տվյալների  փոխանցման կարգի սահմանման անհրաժեշտությունը բխում է «Անհատական տվյալների մասին» ՀՀ օրենքի 7-րդ հոդվածի 3-րդ մասից:
2.
Ընթացիկ իրավիճակը և խնդիրները

Պետական մարմինների կողմից անհատական տվյալները միմյանց փոխանցելու գործընթացը Հայաստանի Հանրապետությունում գործնականորեն համապատասխան իրավական ակտերով սահմանված չէ: Թեև առանձին ոլորտային օրենքներ նախատեսում են պետական մարմիններից տվյալներ ստանալու համապատասխան պետական մարմնի իրավունքը, անհատական տվյալների տրամադրման պրակտիկան միասնական և հստակ չէ: Որոշ գերատեսչություններ «Հանրային ծառայության մասին» ՀՀ օրենքի հիման վրա Հանձնաժողովին տրամադրում են պահանջվող տվյալները, իսկ որոշ մարմիններից ստացվում են առարկություններ՝ խորհրդապահական տեղեկությունների մատնանշմամբ: 
3.
Տվյալ բնագավառում իրականացվող քաղաքականությունը

Հայաստանում կոռուպցիայի կանխարգելումը, իշխանության մարմինների և հանրային ինստիտուտների թափանցիկության բարձրացումը, բարձրաստիճան պաշտոնատար անձանց էթիկայի խախտումների և շահերի բախման դեպքերի  նվազեցումը, բարձրաստիճան պաշտոնատար անձանց գույքի, եկամուտների ու փոխկապակցված անձանց հայտարարագրման համակարգի հրապարակայնության ապահովումը ՀՀ կառավարության 2014 թվականի մայիսի 19-ի N511-Ա որոշմամբ հաստատված է ՀՀ կառավարության ծրագրի «Մարդու իրավունքների պաշտպանության և արդարադատւթյան արդյունավետ համակարգ» ոլորտում սահմանվել է որպես առաջնահերթություն: Հանրային կառավարման համակարգում կոռուպցիայի դեմ պայքարի հայեցակարգը ևս նպատակ է հետապնդում բարձրացնել հասարակության վստահությունը հանրային կառավարման համակարգի նկատմամբ՝ ազնիվ, բարեխիղճ և պատասխանատու հանրային պաշտոնյաների դասի ձևավորման, կառավարման արդյունավետության, թափանցիկության և հաշվետվողականության ապահովման, ինչպես նաև մասնակցային կառավարման միջոցով:

2012 թվականի սեպտեմբերի 6-ին ՀՀ պետական կառավարման համակարգի բարեփոխումների հանձնաժողովը հաստատել է Համաշխարհային բանկի «Հայաստանի պետական հատվածի արդիականացում» երկրորդ ծրագրի շրջանակում «Շահերի բախման վերահսկողության համար բարձրաստիճան պաշտոնյաների գույքի և եկամուտների հայտարարագրման առցանց մատչելի միասնական տվյալների բազայի և ծրագրային ապահովման փաթեթի և տեղեկատվական տեխնոլոգիաների սարքավորումների մատակարարում և տեղադրում» մրցութային փաթեթը, որի շրջանակում նախատեսվել է Հայաստանի Հանրապետությունում պետական մարմինների կողմից վարվող հիմնական Էլեկտրոնային տվյալների բազաներին Հանձնաժողովի հասանելիության ապահովման պահանջ: Վերջինս Հայաստանի բյուջետային աջակցության «Զարգացման քաղաքականության գործառնություն» ծրագրում Համաշխարհային բանկի կողմից սահմանվել է որպես պայման: 

Միաժամանակ, Տնտեսական համագործակցության և զարգացման կազմակերպության ՍԻԳՄԱ ծրագրի հետ համագործակցության շրջանակում մշակված «Բարձրաստիճան պաշտոնատար անձանց էթիկայի հանձնաժողովը, վերլուծություն և առաջարկություններ հայեցակարգի ու ռազմավարության վերաբերյալ» զեկույցն առաջարկում է, որ հայտարարագրերին առնչվող խախտումների կասկածների դեպքում Հանձնաժողովը ստանձնի ակտիվ դեր՝ ստուգելով հայտարարագրերի տվյալների հավաստիությունը:
Հարկ է նաև նշել, որ համաձայն «Հանրային ծառայության մասին» ՀՀ օրենքի՝ Բարձրաստիճան պաշտոնատար անձանց էթիկայի հանձնաժողովի գործառույթները ներառում են բարձրաստիճան պաշտոնատար անձանց և նրանց փոխկապակցված անձանց հայտարարագրերի վերլուծությունը: Սույն գործառույթի արդյունավետ իրականացման նպատակով Արևելյան գործընկերության և Եվրոպայի խորհրդի «Լավ կառավարում և կոռուպցիայի դեմ պայքար» ծրագրի շրջանակում Եվրոպայի խորհրդի փորձագետների կողմից Հայաստանի համար մշակվել է հայտարարագրերի վերլուծության ուղեցույց, որը հիմնվում է նաև այլ պետական մարմինների էլեկտրոնային շտեմարանների միջոցով հայտարարագրերի տվյալների հավաստման գործընթացի վրա: Տվյալների հավաստման գործիքի կարևորությունն ընդգծված է նաև Տնտեսական համագործակցության և զարգացման կազմակերպության տարբեր փաստաթղթերում:

4. Կարգավորման նպատակը և բնույթը
«Բարձրաստիճան պաշտոնատար անձանց էթիկայի հանձնաժողովին  պետական կառավարման առանձին մարմինների կողմից ՀՀ օրենսդրությամբ  սահմանված կարգով  մշակված  անհատական տվյալների  տեղեկատվական բազաներից տվյալների տրամադրման կարգը հաստատելու մասին» ՀՀ կառա​վարության որոշման նախագծի ընդունման նպատակը բարձրաստիճան պաշտոնատար անձանց գույքի, եկամուտների ու փոխկապակցված անձանց հայտարարագրերում ներառված հրապարակման ենթակա տվյալների հավաստիության երաշխավորումն է, այդ տվյալների հիման վրա «չհիմնավորված հարստացման», շահերի բախման ու «անհամապատասխանության» դեպքերի բացահայտման ու վարույթների հարուցման գործընթացի արագացված կազմակերպումն է: 

Ներկայումս համապատասխան գերատեսչություններից կոնկրետ տվյալների ստացումը Հանձնաժողովը կազմակերպում է թղթե կրիչներով՝ նամակների առաքման ու ստացման միջոցով: Որոշման նախագծի ընդունման պայմաններում այս գործընթացը կիրականացվի առցանց էլեկտրոնային եղանակով՝ Հանձնաժողովին հնարավորություն տալով օգտվելու արդեն իսկ գոյություն ունեցող գերատեսչական տվյալների բազաներից:
5.
Նախագծի մշակման գործընթացում ներգրավված ինստիտուտները և անձիք


Նախագծի մշակումն իրականացրել է Բարձրաստիճան պաշտոնատար անձանց էթիկայի հանձնաժողովը։
6.
Ակնկալվող արդյունքը
«Բարձրաստիճան պաշտոնատար անձանց էթիկայի հանձնաժողովին պետական կառավարման առանձին մարմինների կողմից ՀՀ օրենսդրությամբ սահմանված կարգով  մշակված  անհատական տվյալների  տեղեկատվական բազաներից տվյալների տրամադրման կարգը հաստատելու մասին» ՀՀ կառա​վարության որոշման նախագծի ընդունման արդյունքում՝

· Հանձնաժողովը հնարավորություն կունենա էլեկտրոնային առցանց եղանակով ստացված տվյալների հիման վրա իրականացնելու գույքի, եկամուտների ու փոխակապակցված անձանց հայտարարագրերի վերլուծություն, 

· 10-15 օրով կկրճատվի համապատասխան գերատեսչություններից պահանջվող տեղեկատվության ստացման գործընթացը,

· Հայտարարագրերի վերլուծության արդյունքում կմեծանա տվյալների հավաստիության ստուգման աստիճանը,
· Կբարձրանա գույքի, եկամուտների ու փոխակապակցված անձանց հայատարարագրերի տվյալների հիման վրա «չհիմնավորված հարստացման», շահերի բախման ռիսկերի ու «անհամապատասխանությունների» հայտնաբերման մակարդակը:

Տ Ե Ղ Ե Կ Ա Ն Ք N 1
«ԲԱՐՁՐԱՍՏԻՃԱՆ ՊԱՇՏՈՆԱՏԱՐ ԱՆՁԱՆՑ ԷԹԻԿԱՅԻ ՀԱՆՁՆԱԺՈՂՈՎԻՆ ՊԵՏԱԿԱՆ ԿԱՌԱՎԱՐՄԱՆ ԱՌԱՆՁԻՆ ՄԱՐՄԻՆՆԵՐԻ ԿՈՂՄԻՑ ՀՀ ՕՐԵՆՍԴՐՈՒԹՅԱՄԲ ՍԱՀՄԱՆՎԱԾ ԿԱՐԳՈՎ ՄՇԱԿՎԱԾ ԱՆՀԱՏԱԿԱՆ ՏՎՅԱԼՆԵՐԻ  ՏԵՂԵԿԱՏՎԱԿԱՆ ԲԱԶԱՆԵՐԻՑ ՏՎՅԱԼՆԵՐԻ ՏՐԱՄԱԴՐՄԱՆ ԿԱՐԳԸ ՀԱՍՏԱՏԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ԿԱՊԱԿՑՈՒԹՅԱՄԲ  ԱՅԼ ԻՐԱՎԱԿԱՆ ԱԿՏԵՐՈՒՄ  ՓՈՓՈԽՈՒԹՅՈՒՆՆԵՐ ԿԱՄ ԼՐԱՑՈՒՄՆԵՐ ԿԱՏԱՐԵԼՈՒ ԱՆՀՐԱԺԵՇՏՈՒԹՅԱՆ  ԿԱՄ  ԲԱՑԱԿԱՅՈՒԹՅԱՆ ՄԱՍԻՆ

«Բարձրաստիճան պաշտոնատար անձանց էթիկայի հանձնաժողովին պետական կառավարման առանձին մարմինների կողմից ՀՀ օրենսդրությամբ  սահմանված կարգով  մշակված  անհատական տվյալների տեղեկատվական բազաներից տվյալների տրամադրման կարգը հաստատելու մասին» ՀՀ կառա​վարության որոշման նախագծի ընդունմամբ այլ իրավական ակտերում փոփոխություններ կամ լրացումներ կատարելու անհրաժեշտություն չի առաջանա:

Տ Ե Ղ Ե Կ Ա Ն Ք N 2

«ԲԱՐՁՐԱՍՏԻՃԱՆ ՊԱՇՏՈՆԱՏԱՐ ԱՆՁԱՆՑ ԷԹԻԿԱՅԻ ՀԱՆՁՆԱԺՈՂՈՎԻՆ  
ՊԵՏԱԿԱՆ ԿԱՌԱՎԱՐՄԱՆ ԱՌԱՆՁԻՆ ՄԱՐՄԻՆՆԵՐԻ ԿՈՂՄԻՑ ՀՀ ՕՐԵՆՍԴՐՈՒԹՅԱՄԲ  ՍԱՀՄԱՆՎԱԾ ԿԱՐԳՈՎ  ՄՇԱԿՎԱԾ  ԱՆՀԱՏԱԿԱՆ ՏՎՅԱԼՆԵՐԻ  ՏԵՂԵԿԱՏՎԱԿԱՆ ԲԱԶԱՆԵՐԻՑ ՏՎՅԱԼՆԵՐԻ ՏՐԱՄԱԴՐՄԱՆ ԿԱՐԳԸ ՀԱՍՏԱՏԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ԿԱՊԱԿՑՈՒԹՅԱՄԲ  ՀՀ ՊԵՏԱԿԱՆ ԲՅՈՒՋԵՈՒՄ ԾԱԽՍԵՐԻ ԵՎ ԵԿԱՄՈՒՏՆԵՐԻ ԷԱԿԱՆ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ

«Բարձրաստիճան պաշտոնատար անձանց էթիկայի հանձնաժողովին  պետական կառավարման առանձին մարմինների կողմից ՀՀ օրենսդրությամբ  սահմանված կարգով  մշակված  անհատական տվյալների  տեղեկատվական բազաներից տվյալների տրամադրման կարգը հաստատելու մասին» ՀՀ կառա​վարության որոշման նախագծի ընդունմամբ Հայաստանի Հանրապետության պետական բյուջեում ծախսերի և եկամուտների էական ավելացում կամ նվազեցում չի նախատեսվում: Ֆինանսավորումը նախատեսված է և իրականացվում է ՀԲ-ի ՀՀ պետական հատվածի արդիականացման ծրագրի շրջանակներում:

